
Ózbekstan Respublikasınıń «Bilimlendiriw haqqında»ǵı Nızam úzliksiz 

bilimlendiriw tarawına juwapkershilikli wazıypalar júkledi. Usı nızаmnıń           

45-stаtyasındа: «... zаmаnаgóy pеdаgоgikаlıq fоrmаlаrdı, оqıtıw hám 

tárbiya qurаllаrın, usıllаrın, еrkin tаńlаw hám оlаrdаn pаydаlаnıw;  kásiplik 

shеbеrligin ámеlgе аsırıw ushın оlаrǵа zárúrli shаrаyatlаr jаrаtılıwın tаlаp 

еtiw» [1] - dep pеdаgоg хızmеtkеrlеrdiń huqıqlаrın bеlgilеp bеrgеn.  

Sonlıqtan mámleketlik bilimlendiriw standartlarınıń talaplarına muwapıq 

qaraqalpaq ádebiyatı  boyınsha oqıw rejelerin, baǵdarlamaların, 

metodikalıq qollanbalardı islep shıǵıw eń áhmiyetli metodikalıq jumıslardan 

esaplanadı. Qaraqalpaq ádebiyatı baǵdarlamasındaǵı materiallardı 

oqıwshılarǵa sabaq barısında oqıtıw arqalı tolıq hám anıq maqsetlerge erisiw 

kerek. Usı kózqarastan ádebiyat  baǵdarlamasındaǵı ayırım materiallardı 

klasstan tıs jumıstıń túrleri arqalı oqıwshılarǵa úyretiw barısında 

muǵallimlerden metodikalıq sheberlik talap etedi. 

Ulıwma orta bilim beriw mekteplerinde eń áhmiyetli pedagogikalıq hám 

metodikalıq máselelerdiń biri – bul klasstan tıs jumıslardı tereńnen úyreniw 

bolıp tabıladı. Bul másele boyınsha alımlardıń miynetlerinde aytılǵan. Oqıw 

jumısları jaqsı shólkemlestirilgen toparlarda kórkem sóylew mádeniyatın 

puxta iyelegen, ádebiyattan jeterli bilimge iye bolǵan oqıwshılardı ushıratıw 

múmkin. Bunıń tiykarı klasstan tıs jumıslardı durıs shólkemlestirgenlikten boladı. 

Klasstan tıs oqıw, dógerek jumısları, oqıwshılardıń ádebiy dóretiwshilik 

jumısları, ádebiy kórkem kesheler hám ekskurciyalarǵa jeterli dıqqat 

awdarılsa, onda oqıwshılardıń bilim dárejesine, olardaǵı bilimniń tereń hám 

bekkem bolıwına tásirin tiygizedi. 

Qaraqalpaq ádebiyatın  oqıtıw metodikası boyınsha birqansha 

metodikalıq qollanbalar baspadan shıqtı. Tilekke qarsı, bul metodikalıq 

miynetlerde qaraqalpaq ádebiyatı páninen  klasstan tıs jumıslardı 

shólkemlestiriw hám ótkeriwdiń metodikası boyınsha arnawlı izertlew 

bolmadı. Usı kózqarastan ádebiyat páni boyınsha klasstan tıs jumıslardı  

shólkemlestiriw hám ótkeriw usaǵan  metodikalıq máselege arnawlı 

toqtaǵandı maqul kórdik. 

Oqıwshılardıń sabaq barısında alǵan bilimlerin ádebiyat boyınsha 

klasstan tıs jumıslar arqalı tolıqtırıp, olardıń dúnyaǵa bolǵan kózqarasların, 

sóylew mádeniyatın jánede tereńlestiriw hám rawajlandırıw oqıtıw 

metodikasınıń baslı wazıypası. Qaraqalpaq ádebiyatı boyınsha klasstan tıs 

jumıslar mazmunı hám maqsetine qaray bir neshe túrlerge bólinedi. Bul 

másele boyınsha belgili metodist, professor Á.Paxratdinov ulıwma bilim 

beretuǵın mekteplerde qaraqalpaq ádebiyatı boyınsha klastan tıs jumıslardı 

tómendegi túrlerge ajıratıp kórsetedi: “1.Klasstan tısqarı ótkeriletuǵın oqıw 

jumıslar; 2.Qaraqalpaq ádebiyatınan ótkeriletuǵın hár túrli ádebiy 

krujoklardıń jumısları; 3.Hár qıylı mazmunda ótkeriletuǵın konferenciyalar; 

4.Mektep kesheleri hám ertekleri;  5.Mektep tárepinen oqıwshılar ushın 

shólkemlestiretuǵın hár qıylı ekskurciyalar;  6. Diywalı gazeta hám jurnal h.t.b. 

kiredi”, - dep atap kórsetedi. Ilimpazdıń bul pikirleri jáne de tolıqtırılıp 2004-jılı 

shıqqan “Qaraqalpaq ádebiyatın oqıtıw metodikası” miynetinde beriledi. 

Usınday pikirler S.Matjanov, Q.Yusupov  sıyaqlı metodistlerdiń ádebiyattı 

oqıtıw metodikası boyınsha miynetlerinde de tereńnen aytılǵan. Bul metodist 

alımlardıń  miynetlerinen siltemeler alıp metodikalıq pikirlerimizdi jetilistirip 

baramız. 

Qaraqalpaq ádebiyatı boyınsha klasstan tıs jumıslardı izertlewdegi 

tiykarǵı maqsetimiz, birinshiden, ádebiyat páni boyınsha klasstan tıs jumıslardı  

shólkemlestiriw hám ótkeriw usaǵan  metodikalıq máselege arnawlı toqtap, 

bul jumıslar arqalı oqıwshılardıń qaraqalpaq ádebiyatı pánine bolǵan 

qızıǵıwshılıǵın arttırıw, ekinshiden,  ulıwma orta bilim beriw mektep hám 

akademiyalıq liceylerde ótkeriletuǵın klasstan tıs jumıslardıń qollanılıw 

ózgesheliklerine hám áhmiyetine dıqqat awdarǵandı maqul kórdik. 

Oqıwshılar qaraqalpaq ádebiyatı páni boyınsha klasstan tıs jumıslardı 

úyreniw arqalı tómendegi bilim kónlikpelerdi iyelewi kerek: 

 Mámleketimizdiń ǵárezsizligi, tariyxı  hám mádeniyatı haqqında, 

watanǵa súyiwshilik sezimlerdi oyatıwshı ádebiy shıǵarmalar mazmunın 

tereńnen túsinip hám erkin sóylep beriw; 

 Awızeki xalıq dóretpelerin, onıń túrlerin, mazmunın, syujetin, 

obrazların, xalıqlıǵın biliwi; 

 Kórkem ádebiyattıń tiykarǵı janrların, kórkem shıǵarmalardıń 

súwretlew quralların, olardıń súwretlew imkaniyatların, úyrenilip atırǵan 

shıǵarma temasınıń ideyalıq-kórkemlik qásiyetlerin biliw hám úyrenip shıǵıw; 

 Klasstan tıs jumıslar arqalı úyrenilgen kórkem shıǵarmalar 

boyınsha awızeki hám jazba túrde erkin pikir júritiw hám ózlerinde estetikalıq 

sezimdi qáliplestiriw, úyrengen shıǵarmalardan alǵan tásirlerin túsindire alıw; 

 Klasstan tıs jumıslar arqalı úyrenilgen jazıwshılardıń dóretpelerin, 

olardıń sheberlik hám stillik  ózgesheliklerin ajırata biliw, ádebiy 

qaharmanlardıń xarakter hám obrazların ashıp beriwdi úyreniw zárúr. 

Nátiyjede klasstan tıs jumıslar arqalı úyrenilgen ádebiy materiallar 

tiykarında kórkem estetikanı seziw, onı sóz benen aytıp beriw, jánede tımsal, 

ápsana, ertek, jańıltpash, qosıq, gúrriń, komediya, tragediya, povest, roman 

sıyaqlı janrlardı bir-birinen ajırata biliw, qaharman obrazlarına sıpatlama 

beriw qusaǵan máselelerdi úyretip barıw kerek. 

